
GOUVÈNÈ HOCHUL ANONSE ACHÈVMAN MODÈNIZASYON ENFRASTRIKTI NAN 
TRETMAN DLO IZE NAN VIL WESTPORT POU PWOTEJE LAK CHAMPLAIN EPI 

SIPÒTE TOURIS REJYONAL  
  

Sibvansyon ak finansman san enterè ede vil la modènize sistèm egou li san yo pa 
mete twòp chay sou kontribiyab lokal yo  

  
  

Gouvènè Hochul te anonse jodi a achèvman yon pwojè enpòtan pou amelyore 
enfrastrikti tretman dlo ize nan Vil Westport, nan Konte Essex, ki koute 3.1 milyon dola. 
Amelyorasyon yo pa sèlman pwoteje sante piblik ak anviwònman an, men yo pèmèt tou 
prezève wòl Lak Champlain kòm motè esansyèl nan ekonomi touris lokal la. 
Envestisman nan nivo eta, federal, ak kominote lokal yo minimize enpak finansye pwojè 
enpòtan sa a sou kontribiyab lokal yo.  
  

"Tout Nouyòkè merite gen aksè ak dlo pwòp ak yon pri abòdab ak enfrastrikti ki fyab", 
Gouvènè Hochul te deklare. "Envestisman sa a nan Westport se yon viktwa pou fanmi 
yo, biznis lokal yo, ak plizyè milyon moun ki vizite Lak Champlain chak ane. Lè nou rann 
modènizasyon enpòtan sa yo abòdab pou ti kominote yo, nou ap pwoteje sante piblik, 
sipòte yon ekonomi touris ki esansyèl, epi bati yon avni ki pi dirab pou Adirondacks, 
North Country, ak lòt zòn yo."  
  
Apèsi sou Pwojè a  

Pwojè a te konsantre sou reyabilitasyon Distri Egou Nimewo 1 pou reponn ak bezwen 
enpòtan konsènan enfrastrikti. Tiyo ak twou egou ki te fin pouri te pèmèt twòp dlo lapli 
ak dlo anba tè antre nan sistèm koleksyon dlo ize a. Kantite dlo sa a ki te depase 
kapasite a te mete presyon sou estasyon tretman dlo ize a, epi li te menase basen 
vèsan lokal la.  
  
Lè yo mete nouvo kouch epi ranplase egou gravitè ak twou egou ki te fin pouri, vil la 
jwenn yon gwo rediksyon nan zòn kle nan distri a; vil la redui kantite dlo k ap antre ak 
koule anpil nan sistèm lan. Amelyorasyon enpòtan sa a ranfòse anpil fyabilite ak 
rezistans operasyon tretman dlo ize yo, li garanti yon konfòmite alontèm ak règleman 
anviwònman eta a, epi li kontribye dirèkteman nan amelyorasyon kalite dlo Lak 
Champlain, ki se yon resous esansyèl pou rejyon an.  
  

Repatisyon Finansman  



Pou ede Westport reyalize pwojè sa a ak yon kou ki abòdab, Depatman Konsèvasyon 
Anviwònman Eta Nouyòk (New York State Department of Environmental Conservation) 
te bay yon sibvansyon, epi Kòporasyon Enstalasyon Anviwònmantal (Environmental 
Facilities Corporation) Eta Nouyòk te bay yon sibvansyon ak yon finansman san enterè:  
  

• 1.9 milyon dola nan kad sibvansyon Pwojè pou Amelyorasyon Kalite Dlo  
• 100,000 dola nan kad Sibvansyon pou Planifikasyon Teknik Enfrastrikti Dlo Ize 

pou lanse pwojè a. Sibvansyon planifikasyon yo etabli yon kad pou pèmèt pwojè 
ki byen fèt epi ki solid sou plan finansye avanse pou konstriksyon, lè yo sipòte 
achèvman yon rapò jeni yo ka apwouve pou pwojè a  

• 309,000 dola sibvansyon pou Amelyorasyon Enfrastrikti Dlo  
• 928,000 dola finansman san enterè pou difikilte atravè Fon Woulman Eta a pou 

Dlo Pwòp (Clean Water State Revolving Fund)  
  
Asistans finansye yo bay Westport atravè Fon Woulman Eta a pou Dlo Pwòp la ta dwe 
pèmèt kontribyab lokal yo ekonomize plis pase 1.3 milyon dola nan sèvis dèt la parapò 
ak yon finansman tradisyonèl. Akoutèm, sibvansyon prè ki fèt atravè Fon Woulman Eta 
yo ka pèmèt kominote yo ekonomize jiska 75 pousan sou enterè yo parapò ak lè yo 
prete sou mache obligasyon minisipal la.  
  
Alontèm, ranbousman prè Fon Woulman Eta yo bay EFC kreye yon sous revni otonòm 
ki kontinye soutni tèt li pou reponn a bezwen pèmanan pou reyabilite, ranplase ak 
modènize enfrastrikti leta yo ki ansyen. Fon Woulman Eta a se prensipal mwayen 
finansye Nouyòk pou fè pwogrese objektif li genyen pou dlo pwòp, li bay plis pase 1 
milya dola chak ane pou kominote yo nan tout eta a. Lè yo konbine avèk sibvansyon eta 
a bay dirèkteman, Fon Woulman Eta yo fè pati yon pi gwo estrateji Nouyòk mete an 
plas pou maksimize enpak lajan ki konsakre pou enfrastrikti yo, pandan y ap garanti 
chak rejyon benefisye dlo ki pi pwòp, sistèm ki pi an sekirite, ak yon dirabilite alontèm.  
  
Fon Woulman Eta a finanse totalman nesesè pou Nouyòk ka prepare pou reponn a 
bezwen pèmanan kominote yo genyen pou repare, reyabilite, ak modènize enfrastrikti ki 
ansyen yo alavni. Aksè a finansman abòdab ogmante envestisman nan enfrastrikti dlo 
a, sa ki ka anpeche echèk grav ak ki koute chè nan sistèm yo, epi diminye presyon sou 
sèvis piblik yo pou ogmante tarif yo, konsa y ap soulaje anpil fanmi ki deja gen difikilte 
pou peye fakti dlo yo.  
  
Envesti nan Adirondacks  
Pwojè sa a fè pati ajanda global Gouvènè Kathy Hochul sou aksesibilite ak dlo pwòp 
pou tout moun, pou garanti tout kominote atravè Eta a gen aksè ak sistèm dlo ki an 
sekirite ak dirab. Ane sa a, eta a te bay 22 pousan nan asistans finansye li atravè Fon 
Woulman Eta a pou kominote Adirondack yo, ki totalize 263 milyon dola. Nan deseni ki 
sot pase a, EFC te bay 623 milyon dola finansman ak sibvansyon eta ak federal pou 
pwojè ki nan zòn Blue Line lan. Kantite sa a enkli 316 milyon dola sibvansyon pou 
Amelyorasyon Enfrastrikti Dlo Eta a, ki ranfòse angajman Eta a pou ede ti kominote riral 
yo fè envestisman abòdab nan enfrastrikti dlo. Envestisman estratejik sa yo pèmèt yo 



modènize sistèm ki ansyen yo, pwoteje resous natirèl yo, epi diminye chay finansye sou 
kontribiyab nan zòn riral yo.  
  
Nan 10 dènye ane yo, DEC te finanse 76 pwojè nan Adirondacks sèlman atravè WQIP, 
ki totalize plis pase 71 milyon dola pou modènize enfrastrikti dlo ak egou ki enpòtan, epi 
pou pwoteje kalite dlo a ak anviwònman an. Gen omwen 75 milyon dola ki disponib 
kounye a atravè pwogram WQIP DEC la, epi jiska 3 milyon dola ki disponib atravè 
pwogram Sibvansyon pou Planifikasyon Sous ki Pa Idantifyab ak ki Pa Agrikòl (Non-
Agriculture Nonpoint Source Planning) ak pou Kat Sistèm Separe Drenaj Iben 
(Municipal Separate Storm Sewer System, MS4) DEC la ki rele (NPG).  
  
Aplikasyon pou sibvansyon sa yo disponib atravè Aplikasyon Finansman Konsolide 
(Consolidated Funding Application, CFA) Eta Nouyòk la, jiska 31 jiyè 2025, a 4 p.m..  
  
Sipòte Ti Kominote Riral yo  
Anba lidèchip Gouvènè Hochul, EFC ap resevwa kounye a aplikasyon pou sibvansyon 
pou yon montan 325 milyon dola, ki gen ladan rekonpans ki pi enpòtan pou pwojè egou 
nan ti kominote riral yo. Menm avèk sipò enpòtan eta a bay pou enfrastrikti dlo, anpil ti 
minisipalite toujou ap fè fas ak obstak finansye. Pou rezoud sa, yon lòt fwa ankò 
Gouvènè Hochul ap mande EFC pou double pri sibvansyon yo soti nan 25 pousan rive 
nan 50 pousan depans elijib nèt pou pwojè pou ti kominote ki gen difikilte yo. 
Finansman ranfòse sa a ap diminye anpil enpak finansye sou kontribiyab lokal yo.  
  
Ekip Asistans Kominotè EFC yo disponib pou ede gouvènman lokal yo ranpli demann 
pou finansman, epi ankouraje kominote yo kontakte yo pou jwenn èd pou reponn a 
bezwen yo genyen nan enfrastrikti dlo lokal yo. Travay pwoksimite ki sible sa a pèmèt ti 
kominote riral yo kapab jwenn finansman epi mete an plas pwojè ki ijan anpil.  
  
Prezidan ak Direktè Egzekitif Jeneral EFC a, Maureen A. Coleman te deklare, 
"Sistèm tretman dlo ize ki modèn ak fyab esansyèl pou sante kominote a ak 
pwoteksyon anviwònman an. EFC kontan sipòte envestisman estratejik Vil Westport ap 
fè nan enfrastrikti dlo li yo, pou rann pwojè sa a abòdab pou kontribiyab yo, epi pou 
garanti Lak Champlain kontinye pwospere kòm yon resous ekolojik ak yon poto mitan 
nan ekonomi touris lokal la."  
  
Komisè DEC a, Amanda Lefton, te deklare, "Anba lidèchip Gouvènè Hochul, Nouyòk 
ap reyalize envestisman rekò pou amelyore kalite dlo nan Lak Champlain ak nan 
kominote atravè tout eta a. Remete an eta enfrastrikti ki ansyen nan Westport epi 
modènize operasyon tretman dlo ize yo ap diminye polisyon ak fosfò ki andomaje Lak 
Champlain, menase dlo potab, epi kontribye nan pwoliferasyon alg danjere yo. DEC ap 
kontinye fè envestisman esansyèl sa yo pou diminye chay finansye sou Nouyòkè yo, 
pwoteje dlo potab, epi garanti resous natirèl nou yo byen pwoteje."  

  
Senatè Charles Schumer te deklare, "Lak Champlain se yon bijou nan zòn North 
Country, epi li estimile ekonomi touris lokal nou an. Mwen fyè dèske mwen te bay 
prèske 1 milyon dola finansman federal pou modènize sistèm dlo ize nan vil Westport. 

Modènizasyon sa a ap pèmèt yo kenbe Lak Champlain pwòp lè yo netwaye tiyo egou 
gravitè yo ak twou egou yo, pandan l ap prezève wòl enpòtan lak la genyen pou touris 
nan North Country — pandan l ap kreye djòb ki peye byen, djòb, djòb. Mwen rekonesan 
pou patenarya Gouvènè Hochul nan batay pou chanje enfrastrikti egou dlo eta nou an ki 
ansyen pou kenbe kominote nou yo an sekirite ekonomikman, an sante epi dinamik nan 
nivo ekonomik."  
  
Senatè Kirsten Gillibrand te deklare, "Sante ak sekirite kominote nou yo depann de 
aksè ak yon enfrastrikti dlo ki an sekirite e ki fyab. Gen twòp moun atravè peyi a ki pa 
gen aksè ak sistèm dlo ki fonksyone byen ak efikas, epi mwen fyè dèske pwojè sa a 
kontribiye pou pwoteje byennèt fanmi Westport yo, ak plizyè milyon moun ki vizite Lak 
Champlain chak ane. M ap kontinye batay nan Sena a pou m pote plis finansman lakay 
nou pou modènize enfrastrikti ki ansyen yo, konsa tout Nouyòkè va gen aksè ak sistèm 
dlo ki pwòp, efikas yo merite."  
  
Sipèvizè Vil Westport Michael "Ike" Tyler te deklare, "Pwojè sa a te esansyèl pou 
kominote nou an. Avèk sipò eta, nou te kapab leve yon gwo defi enfrastrikti nan yon 
fason ki te responsab finansyèman pou rezidan nou yo. Modènizasyon sa yo pral 
pwoteje rezidan nou yo, anviwònman nou an, ak lak la nou tout depann de li."  
  
Prezidan Konte Essex la, Shaun Gillilland, te deklare, "Pwojè sa a se yon egzanp 
travay ekip nan tout nivo administrasyon Nouyòk ak lokal pou konbat epi soulaje pi gwo 
difikilte ki peze sou enfrastrikti zòn riral yo; sitou modènizasyon ak amelyorasyon 
ansyen sistèm dlo ize piblik yo pou garanti yo amelyore resous dlo natirèl nou yo ak dlo 
potab, olye yo deteryore yo."  
  
Angajman Nouyòk pou Kalite Dlo  
Eta Nouyòk kontinye ogmante envestisman nasyonal li yo nan enfrastrikti dlo. Pwochen 
faz Sibvansyon pou amelyorasyon Enfrastrikti Idwolik EFC ak Enfrastrikti Idwolik 
Entèminisipal la ouvè kounye a nan www.efc.ny.gov. Faz sa a montre lidèchip kontinyèl 
Nouyòk nan envesti nan solisyon abòdab ak kominotè pou dlo pwòp.  
  
Avèk 500 milyon dola yo atribye pou enfrastrikti dlo pwòp nan bidjè ane fiskal 2026 yo 
adopte ke Gouvènè Hochul te anonse a, Nouyòk deja envesti yon total 6 milya dola nan 
enfrastrikti dlo depi 2017. Yo ankouraje nenpòt kominote ki bezwen èd ak pwojè 
enfrastrikti dlo li yo pou kontakte EFC. Nouyòkè yo ka swiv pwojè k ap benefisye 
envestisman EFC yo lè yo itilize tablodbò entèraktif sou enpak pwojè a.  
  

###  

